
КАСМІЧНАЯ СУВЯЗЬ 

 
Валерый Васілеўскі нарадзіўся і вырас у Слабадзе, скончыў дзесяцігодку. Маці Лідзія 

Піліпаўна загадвала аптэкай, а бацька Пётр Мацвеевіч быў трактарыстам у калгасе «Пражэктар». 

Ён памёр у 1981 годзе, а маці, дзякуй Богу, жывая. 

У 1983 годзе хлопец паступіў у Лепельскі гідрамеліярацыйны тэхнікум, а ў красавіку 1984-га 

быў прызваны на тэрміновую вайсковую службу. Накіравалі ў вучэбную брыгаду сувязі ў 

Самаркандзе. Валерый трапіў у падраздзяленне, якое рыхтавала спецыялістаў для касмічнай 

сувязі. Лепяльчанін і атрымаў кваліфікацыю механіка станцыі касмічнай сувязі. 

Афганістан сустрэў салдата яшчэ большай спёкай, чым Узбекістан. Валерый пачаў 

служыць на вузле касмічнай сувязі штаба 40-ой арміі. 

– Над Афганістанам на геастацыянарнай арбіце пастаянна вісеў касмічны спадарожнік 

сувязі, – зазначыў суразмоўца. – Сігнал ішоў у космас, горы яму не перашкода. Потым ён 

перадаваўся нам, у штаб, і пры неабходнасці вылятала авіяцыя на дапамогу савецкім воінам. 

Акрамя таго, падтрымлівалася пастаянная сувязь са штабам Туркестанскай ваеннай акругі ў 

Ташкенце і Генеральным штабам Узброеных сіл СССР. 

Жылі і спалі ў спецыяльных модулях-казармах дзесьці за кіламетр-паўтара ад вузла сувязі. 

Начальства магло ў любы момант запатрабаваць сувязь з Масквой або з Джэлалабадам, і 

паспрабуй яе не даць у тую ж мінуту. Ды і адказнасць вялікую адчувалі мы на сабе пастаянна. 

Уявіце самі, колькі людзей гінула, калі нашы калоны траплялі ў засады і з-за непаладак у сувязі не 

маглі выклікаць падтрымку. 

– Што вам асабліва запомнілася з часоў службы? 

– Як я казаў раней, паразіў стан сярэднявечча, у якім жылі афганцы. Бытавыя ўмовы там 

даволі спецыфічныя. З цэнтралізаваным электразабеспячэннем былі пастаянныя непаладкі: то 

дадуць ток, то на некалькі дзён адключаць. Таму ў нас быў аўтаномны дызель-генератар. На 

нашым вузле меліся тры дызелі, адзін працаваў, а два стаялі напагатове. І ва ўсіх часцях былі свае 

дызель-генератары, з-за чаго стаяў пастаянны гул. Цішыня лічылася чымсьці непрывычным, 

непрыемным, варожым, што называецца, давіла на вушы. 

Пастаянным быў пах хлоркі. У Афгане сам клімат спрыяе распаўсюджванню інфекцыйных 

хвароб: малярыі, тыфу, гепатыту. Таму змагаліся з імі ўсімі даступнымі сродкамі, перш за ўсё 

прафілактычнымі: прышчэпкамі і дэзінфекцыяй. Кубрыкі, дзе мы спалі, сталовая і посуд – усё 

пастаянна мылася хлорнай вадой. Нават рукі перад ежай мылі ёй. Ноччу, кладучыся спаць, 

намочвалі вадой прасціны, каб было хоць трохі прахалоды.  

Пасля вяртання з тэрміновай службы ў красавіку 1986 года Валерый Васілеўскі закончыў 

вучобу ў тэхнікуме, а ў 1988 годзе пайшоў у армію прапаршчыкам. У часы развалу СССР у 1992 

годзе ён зноў звольніўся, некаторы час папрацаваў у ДБУ-34, а ў канцы 1994 года зноў заключыў 

кантракт. У канцы мінулага года ваеннаслужачы Валерый Васілеўскі пасля кароткатэрміновых 

курсаў атрымаў афіцэрскае званне малодшага лейтэнанта. Камандаванне 127-ай брыгады сувязі 

ўзнагародзіла яго дыпломам як лепшага спецыяліста сувязі па выніках баявой падрыхтоўкі за 2008 

год. 



Асабістае жыццё ветэрана вайны таксама ўдалося. Жонка Галіна працуе на вузле сувязі 

тэлефаністкай. Дачка Таццяна – трэццякурсніца ВДУ імя Машэрава, а сын Саша вучыцца ў 

дзевятым класе Бароўскай школы. 

